
1 ოქტომბერი, 2009 
 
ბატონო გოგა,  
 
ჩვენ, ქვემოთ ხელმომწერნი, მოგმართავთ დაბა ჩაქვის მიმდებარე ტერიტორიაზე ახალი სანიტარული 
ნაგავსაყრელის მოწყობის პროექტის თაობაზე.  
 
მოგახსენებთ, რომ შპს „ჰიგიენა 2009“ გეგმავს ახალი სანიტარული ნაგავსაყრელის მოწყობას 32 ჰა 
ფართობის ტერიტორიაზე, რომელიც ესაზღვრება დაბა ჩაქვს, ხალისა და ჩაისუბანს და ზღვის 
სანაპიროდან მხოლოდ ერთი კილომეტრითაა დაშორებული. აჭარის ავტონომიურ რესპუბლიკაში 
ნარჩენების პრობლემის მოგვარება თითოეული ჩვენთაგანისათვის მნიშვნელოვანი 
წარმატება იქნება, მაგრამ არა ჩვენი ჯანმრთელობისა და კეთილდღეობის ხარჯზე. აღნიშნულ 
ტერიტორიაზე ნაგავსაყრელის მოწყობა ხელს შეუშლის არამარტო ჩაქვში, არამედ რეგიონში 
ტურიზმის განვითარებას. ალბათ დაგვეთანხმებით, რომ ნაგავსაყრელი, თუნდაც საუკეთესო 
ტექნოლოგიებისა და ნორმების დაცვით მოწყობილი, შეუძლებელია მიმზიდველი გახდეს 
ტურისტისათვის.  
 
ნაგავსაყრელის მოწყობისადმი უარყოფითი დამოკიდებულება ჩვენ შპს-ს მიერ მოწყობილ საჯარო 
განხილვაზეც დავაფიქსირეთ, მაგრამ ვეჭვობთ, რომ საწარმოს წარმომადგენლებს ნაკლებად 
აინტერესებთ ადგილობრივი მოსახლეობის ბედი და პროექტზე გარემოზე ზემოქმედების ნებართვის 
მისაღებად, სამინისტროში პროექტს კვლავ ჩვენი აზრისა და პრობლემების გაუთვალისწინებლად 
წარმოადგენენ.   
 
სამწუხაროდ, ჩვენთვის უცნობია შპს „ჰიგიენა 2009“-მ უკვე წარადგინა თუ არა დოკუმენტაცია 
გარემოზე ზემოქმედების ნებართვის მისაღებად. იმ შემთხვევაში, თუკი ნაგავსაყრელის მოწყობის 
გარემოზე ზემოქმედების შეფასება უკვე წარდგენილია სამინისტროში, ან მომავალში მოხდება მისი 
წარდგენა, გთხოვთ, როგორც დაინტერესებული მხარე, ჩაგვრთოთ ადმინისტრაციულ წარმოებაში, 
რათა შევძლოთ ჩვენი მოსაზრებების წარდგენა გადაწყვეტილების მიღების პროცესში.  
 
ჩვენთვის ცნობილია, რომ გარემოზე ზემოქმედების ნებართვის გაცემის შესახებ გადაწყვეტილების 
მიღების პროცედურა ძალიან შეზღუდულ ვადებს ითვალისწინებს და სამინისტროს 
თანამშრომლებისათვის ამ ვადებში რთული იქნება დოკუმენტაციასთან ერთად, ჩვენი მოსაზრებების 
გაცნობა; მაგრამ „ლიცენზიებისა და ნებართვების შესახებ“ საქართველოს კანონი აძლევს 
სამინისტროს შესაძლებლობას მიიღოს გადაწყვეტილება ადმინისტრაციული წარმოების ვადის 
გაგრძელების შესახებ. ვიმედოვნებთ, რომ ჩვენი გულისტკივილი გახდება ასეთი გადაწყვეტილების 
მიღების საფუძველი და სამინისტრო, შპს „ჰიგიენა 2009“-საგან განსხვავებით, მოგცემს ჩვენი 
უფლებებისა და ინტერესების სრულფასოვნად დაცვის შესაძლებლობას.   
 
პატივისცემით,  
 
დაბა ჩაქვის მოსახლეობა 
გთხოვთ, იხილოთ თანდართული (32 ფურცელი) 1078 ხელმოწერა. 
 
საკონტაქტო პირი:  
ნიაზ ბოლქვაძე, ტელ.: 898 15 84 55  






























































